
13 mart 2020-ci il, cümə

Azərbaycan Respublikasının Energetika Nazirliyi 
ilə Ukraynanın Energetika və Ətraf Mühitin 

Mühafizəsi Nazirliyi arasında əməkdaşlıq haqqında 
Memorandumun təsdiq edilməsi barədə

Azərbaycan Respublikası Prezidentinin Fərmanı
Azərbaycan Respublikası 

Konstitusiyasının 109-cu maddəsinin  
17-ci bəndini rəhbər tutaraq qərara alıram:

1. Azərbaycan Respublikasının 
Energetika Nazirliyi ilə Ukraynanın 
Energetika və Ətraf Mühitin Mühafizəsi 
Nazirliyi arasında əməkdaşlıq haqqında 
2020-ci il yanvarın 31-də Kiyev şəhərində 
imzalanmış Memorandum təsdiq edilsin.

2. Bu Fərmanın 1-ci hissəsində göstərilən 
Memorandum qüvvəyə mindikdən sonra 
Azərbaycan Respublikasının Energetika 

Nazirliyi onun müddəalarının həyata 
keçirilməsini təmin etsin.

3. Azərbaycan Respublikasının Xarici İşlər 
Nazirliyi Memorandumun qüvvəyə minməsi 
üçün zəruri olan dövlətdaxili prosedurların 
yerinə yetirildiyi barədə Ukrayna Hökumətinə 
bildiriş göndərsin.

İlham ƏLİYEV 
Azərbaycan Respublikasının Prezidenti

Bakı şəhəri, 12 mart 2020-ci il

A.X.Xuduyevin Azərbaycan Respublikasının 
Ukraynada fövqəladə və səlahiyyətli səfiri, 

eyni zamanda, Azərbaycan Respublikasının 
Demokratiya və İqtisadi İnkişaf Uğrunda 

Təşkilat – GUAM yanında daimi nümayəndəsi 
vəzifələrindən geri çağırılması haqqında

Azərbaycan Respublikası Prezidentinin Sərəncamı
Azərbaycan Respublikası Konstitusiyası-

nın 109-cu maddəsinin 15-ci bəndini rəhbər 
tutaraq qərara alıram:

Azər Xudayar oğlu Xuduyev Azərbaycan 
Respublikasının Ukraynada fövqəladə və 
səlahiyyətli səfiri, eyni zamanda, Azərbaycan 
Respublikasının Demokratiya və İqtisadi 
İnkişaf Uğrunda Təşkilat – GUAM yanında 

daimi nümayəndəsi vəzifələrindən geri 
çağırılsın.

İlham ƏLİYEV 
Azərbaycan Respublikasının Prezidenti

Bakı şəhəri, 12 mart 2020-ci il

Ağdaş və Göyçay rayonlarında 
yaşayış məntəqələrinin 

qazlaşdırılması ilə bağlı əlavə 
tədbirlər haqqında

Azərbaycan Respublikası 
Prezidentinin Sərəncamı

Azərbaycan Respublikası 
Konstitusiyasının 109-cu maddəsinin 
32-ci bəndini rəhbər tutaraq qərara 
alıram:

1. Ağdaş və Göyçay rayonlarında 
ərazi vahidlərinin, o cümlədən yeni 
yaşayış massivlərinin (siyahı əlavə 
olunur) qazlaşdırılması işlərinin davam 
etdirilməsi məqsədilə “Azərbaycan 
Respublikasının 2020-ci il dövlət 
büdcəsində dövlət əsaslı vəsait 
qoyuluşu (investisiya xərcləri) üçün 
nəzərdə tutulan vəsaitin bölgüsü”nün 
1.11.1-ci yarımbəndində göstərilmiş 
məbləğin 11,97 milyon (on bir milyon 

doqquz yüz yetmiş min) manatı 
Azərbaycan Respublikasının Dövlət 
Neft Şirkətinə ayrılsın.

2. Azərbaycan Respublikasının 
Maliyyə Nazirliyi bu Sərəncamın 
1-ci hissəsində göstərilən məbləğdə 
maliyyələşməni təmin etsin.

3. Azərbaycan Respublikasının 
Nazirlər Kabineti bu Sərəncamdan irəli 
gələn məsələləri həll etsin.

İlham ƏLİYEV 
Azərbaycan Respublikasının 

Prezidenti

Bakı şəhəri, 12 mart 2020-ci il

Azərbaycan Respublikası Prezidentinin  
2020-ci il 12 mart tarixli sərəncamı ilə təsdiq edilmişdir

Ağdaş və Göyçay rayonlarında  
2020-ci ildə qazlaşdırılması nəzərdə 

tutulan ərazi vahidlərinin siyahısı

Sıra
№-si Ərazi vahidləri

Ağdaş rayonu

1. Ağcaqovaq kəndi

2. Aşağı Qobuüstü kəndi 
3. Eymur kəndi
4. Ərəbşəki kəndi
5. Hacılar kəndi

6. Qobuüstü kəndi

7. Malay kəndi
8. Mürsəl kəndi
9. Şıxlı kəndi
10. Yenikənd kəndi
11. Yuxarı Nemətabad kəndi 

Göyçay rayonu

1. Yenikənd kəndi

ADA Universitetinin Corc Vaşinqton Universiteti 
ilə birgə magistr proqramının təqdimatı olub

Mərasimdə çıxış edən 
Təhsil naziri Ceyhun Bayra-
mov beynəlxalq ikili diplom 
proqramının əhəmiyyətini 
vurğulayıb. Nazir bildirib ki, 
Prezident İlham Əliyevin 
müvafiq sərəncamı ilə təsdiq 
edilmiş “2019-2023-cü illər 
üçün Azərbaycan Respubli-
kasında ali təhsil sisteminin 
beynəlxalq rəqabətliliyinin 
artırılması üzrə Dövlət 

Proqramı” çərçivəsində 
ikili diplom proqramının 
maliyyələşdirilməsi və həyata 
keçirilməsi planlaşdırılır. İkili 
diplom proqramı Kompüter 
elmləri və Data analitikası 
üzrə mütəxəssislərin hazır-
lanmasını nəzərdə tutur. 

Ceyhun Bayramov qeyd 
edib ki, Corc Vaşinqton 
Universitetinin tədris planı 
əsasında həyata keçiriləcək 

proqramın məzunları Kompü-
ter elmləri və Data analitikası 
sahəsində bilik və bacarıqlara 
yiyələnəcəklər. 

ADA Universitetinin 
rektoru, səfir Hafiz Paşayev 
beynəlxalq ikili diplom proqra-
mı sahəsində əməkdaşlığın 
əhəmiyyətini vurğulayıb. 
Rektor qeyd edib ki, ADA Uni-
versiteti və ABŞ-ın Corc Va-
şinqton Universiteti birgə aka-
demik əməkdaşlıq haqqında 
razılaşma çərçivəsində Bakı-
da və Vaşinqtonda tədris olu-
nan birgə proqramlar həyata 
keçirəcək, pedaqoji heyətin 
inkişafı üzrə əməkdaşlıq 
edəcək və tədqiqat layihələri 
aparacaq. ABŞ-dakı təhsil 
müddəti ərzində tələbələr 
Corc Vaşinqton Universite-
tinin Mühəndislik və Tətbiqi 
Elmlər Məktəbinin müasir 
laboratoriya və tədqiqat 

mərkəzlərindən faydalanmaq 
imkanı əldə edəcəklər.

ADA Universiteti və Təhsil 
Nazirliyi arasında əlaqələrin 
daha da inkişaf edəcəyini 
bildirən rektor bu sahədə 
həyata keçirilən layihələr 
və perspektiv planlardan da 
danışıb.

BP-nin Azərbaycan, 
Türkiyə və Gürcüstan üzrə 
regional prezidenti Qəri 
Cons bildirib ki, ADA Uni-
versiteti və ABŞ-ın Corc 
Vaşinqton Universiteti 
arasında Kompüter elmləri 
və Data analitikası üzrə 
magistratura səviyyəsində 
beynəlxalq ikili diplom proqra-
mına dəstək verməkdən 
böyük məmnunluq duyur. 
Bu proqram çərçivəsində 
Azərbaycanda ilk dəfə olaraq 
Kompüter elmləri və Data 
analitikası üzrə elmi dərəcə 
veriləcək. Bir neçə il əvvəl 
BP və tərəfdaşları ADA 
Universitetində “Data Analizi 
üzrə Tədqiqat Mərkəzi”nin 
(CeDAR) yaradılması-
na dəstək verib. Bundan 
məqsəd ölkədə Data anali-
tikası üzrə yüksək səviyyəli 
kadrlar, alim və mühəndislər 
tələb edəcək yeni sektorun 
inkişafına təkan vermək 
olub. Ümidvarıq ki, bu yeni 
magistr proqramı Data analiti-
kası üzrə potensialın inkişaf 
etdirilməsinə təkan verəcək.

ABŞ-ın Azərbaycandakı 
səfiri Örl Litzenberqer iki ölkə 
arasında təhsil sahəsində 
əməkdaşlığın əhəmiyyətini 
vurğulayıb. Təhsildə 
mübadilə və əməkdaşlıq 
layihələrinin çox faydalı oldu-

ğunu vurğulayan səfir qeyd 
edib ki, beynəlxalq proqram-
lar vasitəsilə hər iki ölkədən 
olan tələbələr təcrübə 
və biliklərini paylaşaraq 
Azərbaycanın iqtisadiyyatının 
inkişafı üçün birgə işləmək 
imkanını əldə edirlər.

Tədbirdə ADA Universite-
tinin İnformasiya Texnologi-
yaları və Mühəndislik İnstitu-
tunun dekanı Araz Yusubov 
yeni proqramla bağlı təqdimat 
edib.

Proqram çərçivəsində 
2020-2021-ci tədris ilindən 
etibarən ADA Universitetində 
magistratura səviyyəsinə 
qəbul aparılacaq. Magistratu-
ra səviyyəsində təhsilin 5 se-
mestrinin 3-ü Bakıda, 2-si isə 
Vaşinqtonda təşkil ediləcək. 
Sonda məzunlara həm ADA 
Universitetinin, həm də 
Corc Vaşinqton Universi-
tetinin diplomları veriləcək. 
Beynəlxalq ikili diplom 
proqramı “2019-2023-cü illər 
üçün Azərbaycan Respubli-
kasında ali təhsil sisteminin 
beynəlxalq rəqabətliliyinin 
artırılması üzrə Dövlət 
Proqramı” çərçivəsində 
ümumilikdə dövlət tərəfindən, 
qismən isə BP tərəfindən 
maliyyələşdiriləcək.

Maraqlanan namizədlər 
əlavə məlumat üçün ada.edu.
az/csda veb- səhifəsinə daxil 
olmaqla, csda@ada.edu.az 
elektron ünvanına məktub 
yazmaqla və ya (+99450) 
274 95 52 nömrəsinə zəng 
etməklə Qəbul şöbəsi ilə 
əlaqə saxlaya bilər.

AZƏRTAC

M artın 12-də ADA Universitetinin ABŞ-ın 
Corc Vaşinqton Universiteti ilə birgə 
Kompüter elmləri və Data analitikası 

üzrə yeni magistr proqramının təqdimatı olub. 
Bu proqram universitetlər arasında daha əvvəl 
imzalanmış akademik tərəfdaşlıq haqqında 
müqaviləyə əsasən həyata keçirilir. Tədbir zamanı 
ADA Universiteti ilə BP Azərbaycan arasında 
imzalanmış müqavilələr də təqdim edilib.

AZƏRBAYCAN RESPUBLİKASI  
NAZİRLƏR KABİNETİNİN QƏRARI

№ 87               Bakı şəhəri, 11 mart 2020-ci il

Azərbaycan Respublikası Nazirlər 
Kabinetinin 2007-ci il 27 avqust tarixli 
135 nömrəli Qərarı ilə təsdiq edilmiş 
“Təminat xərcliyinin hesablanması, 
hərbi xidmət müddəti və təminat xərcliyi 
barədə məlumatların təqdim olunması 
Qaydaları”nda dəyişiklik edilməsi 
haqqında

“Hərbi qulluqçuların dövlət icbari şəxsi 
sığortası haqqında” və “Əmək pensiyaları 
haqqında” Azərbaycan Respublikasının 
qanunlarında dəyişiklik edilməsi barədə” 
Azərbaycan Respublikasının 2019-cu il 22 
oktyabr tarixli 1685-VQD nömrəli Qanununun 
tətbiqi haqqında” Azərbaycan Respublikası 
Prezidentinin 2019-cu il 12 noyabr tarixli 
1559 nömrəli Sərəncamının 1.2-ci bəndinin 
icrasını təmin etmək məqsədilə Azərbaycan 
Respublikasının Nazirlər Kabineti qərara alır:

Azərbaycan Respublikası Nazirlər 
Kabinetinin 2007-ci il 27 avqust tarixli 135 
nömrəli Qərarı (Azərbaycan Respublikasının 
Qanunvericilik Toplusu, 2007, № 8, maddə 
860; 2012, № 12, maddə 1351; 2016, № 7, 
maddə 1343, № 9, maddə 1585; 2017, № 
4, maddələr 620, 643; 2019, № 3, maddə 
559, № 8, maddə 1476) ilə təsdiq edilmiş 
“Təminat xərcliyinin hesablanması, hərbi 
xidmət müddəti və təminat xərcliyi barədə 
məlumatların təqdim olunması Qaydaları”nın 
1-ci hissəsinə “Azərbaycan Respublikasının 
Müdafiə Nazirliyində” sözlərindən əvvəl 
“Azərbaycan Respublikası Təhlükəsizlik 
Şurasının katibinin xidmətində,” sözləri əlavə 
edilsin və həmin hissədə “Prokurorluğunda” 
sözü “Hərbi Prokurorluğunda” sözləri ilə əvəz 
edilsin.

Əli ƏSƏDOV  
Azərbaycan Respublikasının Baş Naziri

AŞPA-nın prezidenti  
Milli Məclisin sədrini təbrik edib

Məktubda deyilir: “Fəxr edirəm ki, 
Parlament Assambleyamızın üzvü belə 
mühüm vəzifəyə seçilib. Əminəm ki, Sizin bilik, 
təcrübə və peşəkarlığınız yeni və məsuliyyətli 
fəaliyyətinizdə faydalı olacaqdır. Siz bizim 
Assambleyanın həmişə ən fəal üzvlərindən 
biri olmusunuz. Xüsusilə, miqrasiya və gender 
bərabərliyi ilə əlaqəli məsələlərdə fəal iştirakınız 
hamı tərəfindən yüksək qiymətləndirilib. 
Əminəm ki, Sizin sədr seçilməyiniz Milli Məclislə 
Parlament Assambleyası arasında əlaqələrin 
daha da möhkəmlənməsinə öz layiqli töhfəsini 
verəcək”. 

Özünün də bir müddət əvvəl AŞPA-nın 

prezidenti seçildiyini xatırladan Rik Daems 
qeyd edir ki, səlahiyyəti müddətində Parlament 
Assambleyası ilə milli parlamentlər arasında 
münasibətləri yeni səviyyəyə qaldırmaq, 
quruma üzv ölkələrlə daha fəal əməkdaşlıq 
etmək üçün yorulmadan çalışacaq. Məktubda 
deyilir: “Bu missiyanı həyata keçirmək üçün 
quruma üzv 47 dövlətin və onların milli 
parlamentlərinin dəstəyinə ehtiyacım olacaq. 
Məhz bu səbəbdən Avropa Şurasına üzv olan 
hər bir dövlətə səfər etməyi nəzərdə tuturam. 
Sizinlə səmimi əməkdaşlığımıza inanıram. Ümid 
edirəm ki, tezliklə Bakıda görüşmək imkanımız 
olacaq”.

Deputat Sahibə Qafarovanın VI çağırış 
Azərbaycan Respublikası Milli Məclisinin 
sədri seçilməsi münasibətilə parlamentin 

ünvanına təbriklər daxil olmaqdadır. Milli Məclisin 
mətbuat xidmətindən AZƏRTAC-a daxil olan 
məlumatda bildirilir ki, bu münasibətlə Avropa 
Şurası Parlament Assambleyasının prezidenti 
Rik Daems martın 11-də sədrə təbrik məktubu 
göndərib. AŞPA-nın prezidenti məktubunda 
S.Qafarovanın Milli Məclisin sədri seçilməsinin 
onu qəlbən sevindirdiyini və bu münasibətlə 
Avropa Şurası Parlament Assambleyası adından 
ürəkdən təbrik etdiyini yazıb.

Baş Nazir Əli Əsədov iş və istirahət 
günlərinin yerinin dəyişdirilməsi 

haqqında Qərar imzalayıb
 � Azərbaycan Respublikasının Baş Naziri Əli Əsədov iş və istirahət 

günlərinin yerinin dəyişdirilməsi haqqında Qərar imzalayıb. Bu barədə 
AZƏRTAC-a Nazirlər Kabinetindən məlumat verilib. 

Qərarda deyilir: “Azərbaycan Respublika-
sının Əmək Məcəlləsinə dəyişiklik edilməsi 
barədə” Azərbaycan Respublikasının 2006-cı 
il 8 dekabr tarixli 194-IIIQD nömrəli Qanunu-
nun tətbiq edilməsi haqqında” Azərbaycan 
Respublikası Prezidentinin 2006-cı il 18 
dekabr tarixli 489 nömrəli Fərmanının 2-ci 

hissəsinə əsasən Azərbaycan Respubli-
kasının Nazirlər Kabineti qərara alır: İş və 
istirahət günlərinin ardıcıl olmasını təmin 
etmək məqsədilə 2020-ci ilin 29 mart 
istirahət günü ilə 27 mart iş gününün yeri 
dəyişdirilsin”. 

Daxili Qoşunların yaranmasından 28 il ötür 
 � DİN-in mətbuat xidmətindən AZƏRTAC-a 

bildiriblər ki, bu münasibətilə Daxili Qoşunların 
komandanlığı və bir qrup hərbi qulluqçusu Fəxri 
xiyabanda ümummilli lider Heydər Əliyevin 
xatirəsini ehtiramla yad ediblər. 

Görkəmli oftalmoloq-
alim, akademik Zərifə xanım 
Əliyevanın da xatirəsi anılıb, 
məzarı üzərinə tər çiçək 
dəstələri düzülüb. 

Sonra Şəhidlər xiyabanın-
da Azərbaycanın müstəqilliyi 
və ərazi bütövlüyü uğrunda 
mübarizədə canlarından 
keçmiş Vətən övladlarının 
unudulmaz xatirəsinə ucaldıl-
mış “Əbədi məşəl” abidəsinin 
önünə əklil qoyulub, Daxili 
Qoşunların şəhid hərbi qul-
luqçularının abidəsi ziyarət 
olunub. 

Martın 12-də Daxili 
Qoşunların Baş İdarəsində 
əlamətdar növbəti 
ildönümünə həsr olunmuş 
təntənəli mərasim keçirilib. 

Tədbirdə Daxili İşlər nazi-
ri, general-polkovnik Vilayət 
Eyvazov iştirak edib. 

Əvvəlcə ulu öndər Heydər 
Əliyevin, ölkəmizin suverenli-
yi və ərazi bütövlüyü uğrun-
da, xidməti borclarını yerinə 
yetirərkən qəhrəmanlıqla 
həlak olmuş hərbi qulluqçu-
ların və bütün şəhidlərin əziz 
xatirəsi bir dəqiqəlik sükut-
la yad edilib, dövlət himni 

səsləndirilib. 
Daxili İşlər nazirinin mü-

avini - Daxili Qoşunların ko-
mandanı, general-leytenant 
Şahin Məmmədov qurumun 
yaranması, inkişafı və bu 
günü barədə geniş məruzə ilə 
çıxış edib. 

Daxili Qoşunların tarixinin 
parlaq hadisələrlə zəngin 
və Vətənimizin yeni tarixi ilə 
sıx bağlı olduğunu diqqətə 
çatdıran nazir müavini res-
publikamızın ərazi bütövlüyü 
uğrunda döyüşlərdə Daxili 
Qoşunların 672 hərbi qul-
luqçusunun şəhid olduğunu, 
1173 nəfərin yaralandığını, 
9-nun itkin düşdüyünü vurğu-
layıb. Hərbi qulluqçulardan 9 
nəfərinin “Azərbaycanın Milli 
Qəhrəmanı” fəxri adına layiq 
görüldüyü qeyd edilib. 

 Azərbaycan Respublikası 
Prezidentinin köməkçisi – 
Prezident Administrasiyasının 
Hərbi məsələlər şöbəsinin 
müdiri, general-polkovnik 
Məhərrəm Əliyev Daxili 
Qoşunların yaranmasının 
28-ci ildönümü münasibətilə 
Prezident, Silahlı Qüvvələrin 
Ali Baş Komandanı İlham 

Əliyevin tapşırığına əsasən, 
dövlətimizin başçısının 
səmimi təbriklərini, ən xoş 
arzularını tədbir iştirakçılarına 
çatdırıb.  

V.Eyvazov qeyd edib ki, 
ölkədə cinayətkarlığa qarşı 
mübarizədə, ictimai asayişin 
və hüquq qaydasının qorun-
masında mötəbər beynəlxalq 
idman və digər mədəni-
kütləvi tədbirlər zamanı, 
eləcə də təbii fəlakətlərin 
və texnogen qəzaların 
nəticələrinin aradan qaldı-

rılmasında qoşunların şəxsi 
heyət üzərinə düşən xidməti 
vəzifələri layiqincə yerinə 
yetirib.

Prezident İlham Əliyevin 
martın 11-də imzaladığı mü-
vafiq sərəncamları ilə daha 
18 hərbi qulluqçunun dövlət 
mükafatları ilə təltif olunma-
sının şəxsi heyət tərəfindən 
minnətdarlıqla və ruh 
yüksəkliyi ilə qarşılandığını 
vurğulayan nazir V.Eyvazov 
qeyd edib, Daxili Qoşunların 
bütün şəxsi heyəti respublika-

mızda asayişin qorunmasın-
da bundan sonra da səy və 
bacarığını əsirgəməyəcək. 

Sonra əlamətdar gün 
münasibətilə xidmətdə 
fərqlənən bir qrup hərbi 
qulluqçuya mükafatlar təqdim 
edilib.               

Tədbirin sonunda 
mərasim iştirakçıları adından 
Azərbaycan Respublikasının 
Prezidenti, Silahlı Qüvvələrin 
Ali Baş Komandanı İlham 
Əliyevə müraciət qəbul 
olunub.        

